
ABSTRAK 

 

 

 

 

Kementerian Pendidikan Malaysia (KPM) banyak menjalankan program-program 

intervensi di SK Asli mengikut keperluan murid Orang Asli antaranya dengan 

menekankan pelaksanaan pedagogi mesra rimba (PeRIMBA). Isu keselamatan murid 

Orang Asli yang terdedah kepada pelbagai bentuk risiko telah mengundang 

kebimbangan guru dan menjadi punca PeRIMBA kurang mendapat sambutan. Oleh 

itu kajian ini bertujuan untuk meneroka konstruk amalan pengurusan risiko (APR) bagi 

pelaksanaan pedagogi mesra rimba (PeRIMBA) di SK Asli, menentukan kesesuaian 

konstruk APR PeRIMBA di SK Asli, menganalisis kesesuaian konstruk Peranan PdPc 

Guru bagi pelaksanaan PeRIMBA di SK Asli dan membangunkan model persamaan 

struktur diantara APR PeRIMBA dengan peranan PdPc guru bagi pelaksanaan 

PeRIMBA di SK Asli. Rekabentuk kajian ini adalah menggunakan kaedah gabungan 

mix methods - Exploratory Sequential Design yang melibatkan dua fasa utama iaitu 

kajian kualitatif diikuti kajian kuantitatif. Fasa 1 menggunakan kaedah pengumpulan 

data melalui semakan dokumen dan Focus Group Discussion (FGD) manakala Fasa 2 

pula merupakan kaedah tinjauan yang menggunakan instrumen soal selidik. Pada Fasa 

2 data dianalisis  sepenuhnya menggunakan perisian SPSS bagi mendapatkan nilai min 

dan SmartPLS bagi pembangunan model. Seramai 419 orang guru SK Asli dari seluruh 

Semenanjung Malaysia telah dipilih sebagai responden dalam kajian ini. Dapatan 

kajian telah menemukan tiga konstruk utama APR PeRIMBA di SK Asli iaitu 

Pengenalpastian Risiko, Penilaian Risiko Dan Kawalan Risiko. Setiap konstruk APR 

PeRIMBA telah dikenalpasti kesesuaiannya dan hasil kajian menunjukkan 

Pengenalpastian Risiko mempunyai nilai min 4.391, Penilaian Risiko 4.374 dan 

kawalan risiko 4.380. Tahap kesesuaian konstruk Peranan PdPc Guru bagi 

pelaksanaan PeRIMBA di SK Asli juga menunjukkan tahap persetujuan yang tinggi 

dengan peranan guru sebagai perancang (nilai min=4.353), pengawal (nilai 

min=4.367), pembimbing (nilai min=4.378), pendorong (nilai min=4.406) dan penilai 

(nilai min=4.418). Menerusi SmartPLS, konstruk APR PeRIMBA didapati 

mempunyai pengaruh langsung yang signifikan dengan konstruk Peranan PdPc Guru 

dengan nilai β=0.847, penilaian ketepatan ramalan R²= 71.6% dan nilai Q²=0.614. 

Model persamaan struktur telah berjaya dihasilkan telah memenuhi semua kriteria 

penilaian serta disahkan secara statistik. Menerusi model ini guru akan lebih terarah 

untuk menyediakan persekitaran pembelajaran yang selamat dan kondusif bagi 

melaksanakan aktiviti PeRIMBA. 

ABSTRACT 

 

 

 

 

Ministry of Education (MOE) actively develop and carry out intervention programs in 

SK Asli according to the needs of Orang Asli pupils by emphasize the implementation 

of Forest-friendly pedagogy (PeRIMBA). The safety issues of Orang Asli pupils who 

are exposed to various forms of risk has caused teachers to worry and is the reason 

why PeRIMBA has not received much attention. Therefore the objectives of this study 

are to explore the construct of Risk Management Practice of Forest-friendly Pedagogy 

(APR PeRIMBA), to determine the suitability of APR PeRIMBA constructs, to 

determine the suitability of the teacher role constructs for the implementation of 

PeRIMBA and to develop structural equation modeling of APR PeRIMBA in order to 

enhance the role of teacher in learning and facilitation (PdPc) in SK Asli. The design 

of this study is Exploratory Sequential Mix Methods which involves qualitative phase 

of data collection and analysis, followed by a phase of quantitative data collection and 

analysis. Phase 1 uses data collection methods through document review and Focus 

Group Discussion (FGD) while Phase 2 was a survey method that uses questionnaires. 

In Phase 2, the data was fully analyzed using SPSS software to obtain the mean value 

and SmartPLS for model development. A total of 419 teachers from SK Asli all over 

Peninsular Malaysia will be selected as respondents in this study. The findings have 

found three main constructs of APR PeRIMBA in SK Asli namely Risk Identification, 

Risk Assessment and Risk Control. Each construct was identified for its suitability and 

the results showed a mean value of 4.391 for Risk Identification, a mean value of 4.380 

for Risk Control and 4.347 for Risk Assessment. In addition, suitability for the role of 

teacher in learning and facilitation (PdPc) during implementation of PeRIMBA also 

showed a high level of agreement with the role of teachers as planners (mean value = 

4.353), controllers (mean value = 4.367), mentors (mean value = 4.378), motivators 

(mean value = 4.406) and evaluators (mean value = 4.418). Through SmartPLS, the 

analysis results showed that APR PeRIMBA was found to have a significant influence 

with the role of teacher in learning and facilitation (PdPc) with β value=0.847, R² 

value= 71.6% and Q² value=0.614. As conclusion, structural equation modeling of 

APR PeRIMBA has met all the evaluation criteria as well as statistically validated. 

Through this model, teachers will be more focused on providing a safe and conducive 

learning environment to implement PeRIMBA activities.  

BAB 1 

 

 

 

 

PENGENALAN 

 

 

1.1 Pendahuluan 

 

 

Kementerian Pendidikan Malaysia (KPM) selaku peneraju sistem pendidikan di 

Malaysia sentiasa proaktif dalam memastikan akses kepada pendidikan diperolehi oleh 

semua murid. Usaha ini dilaksanakan bagi memastikan jurang pendidikan murid di 

bandar dan di luar bandar dapat dikurangkan. Menerusi Pelan Pembangunan 

Pendidikan Malaysia 2013-2025 (PPPM 2013-2025) KPM telah menggariskan strategi 

dan inisiatif antaranya ialah “Memastikan semua murid di bandar dan luar bandar 

mendapat pendidikan secara sama rata”. Di Malaysia, terdapat 7776 buah sekolah 

rendah merangkumi 5772 buah sekolah luar bandar dan 2004 sekolah bandar (KPM 

2018). Bagi melaksanakan strategi ini, maka KPM telah menggariskan beberapa 

inisiatif antaranya ialah menempatkan lebih banyak lagi guru-guru di Sekolah 

Kebangsaan Asli (SK Asli). Ini bertujuan untuk memastikan guru-guru ini mampu 

membuka minda murid Orang Asli tentang kepentingan ilmu dan mengurangkan 

masalah ketidakfahaman input disebabkan faktor bahasa dan budaya. Usaha ini 

dijalankan agar pendidikan yang berkualiti dapat dicapai. 

Selain itu peningkatan kualiti PdP guru di SK Asli juga memerlukan perubahan 

terhadap pedagogi yang sesuai bagi menarik minat dan kecenderungan murid Orang 

Asli (Wahab, 2015). Murid Orang Asli memerlukan pendekatan pembelajaran luar 

bilik darjah (PLBD) menggunakan pendekatan pedagogi mesra rimba (PeRIMBA). 

PeRIMBA menerapkan elemen mesra rimba dalam pengajaran dan pembelajaran 

(PdP) bagi mewujudkan suasana pembelajaran yang menyeronokkan mengikut 

kesesuaian persekitaran sekolah (KPM, 2019). Pelaksanaan PeRIMBA yang 

mengambil kira budaya, suasana dan keadaan seharian masyarakat setempat menuntut 

guru untuk mereka bentuk aktiviti berpusatkan murid, pembelajaran yang tidak terikat 

di dalam kelas sahaja (flexible classroom) dan mengambil kira minat dan kebolehan 

mereka. PeRIMBA telah dapat  memberikan inspirasi kepada murid untuk 

membangunkan keyakinan dan keupayaan diri melalui aktiviti langsung (hands-on) 

yang dijalankan di persekitaran sejadi.  

 

 

1.2 Latar belakang kajian 

 

 

Penelitian terhadap PPPM 2013-2025, Gelombang 2 2016-2020 menyaksikan usaha 

KPM bagi meningkatkan hasil pembelajaran murid di luar bandar sedang giat 

dijalankan menerusi intervensi yang direka khas. Usaha ini telah direalisasikan apabila 

Bahagian Pengurusan Sekolah Harian (BPSH) di bawah Inisiatif #57: Transformasi 

Pendidikan Orang Asli dan Peribumi telah menerbitkan sebuah buku bertajuk Buku 

Transformasi Pendidikan Orang Asli Dan Pribumi (Panduan Sekolah). Buku ini 

bertujuan untuk memberi rujukan kepada pihak sekolah khususnya sekolah Orang Asli 

dan Peribumi untuk pelaksanaan program yang digabungjalinkan mengikut keperluan 

khusus dan keperluan masyarakat Orang Asli dan Peribumi. Pihak Bahagian 

Pengurusan Sekolah Harian juga memberi perhatian bagi kaedah Pedagogi Pengajaran 

dan Pembelajaran kepada murid Orang Asli dan Peribumi yang sesuai dengan 

persekitaran masyarakat Orang Asli dan Peribumi dengan menyediakan panduan ini 

kepada guru-guru di sekolah Orang Asli dan Peribumi.  

Di Malaysia telah wujud satu model pelaksanaan PdP di luar bilik darjah yang 

menerapkan elemen mesra rimba dikenali sebagai Sekolah Rimba Malaysia (SRM). 

Wahab (2015) menyatakan SRM menggunakan pendekatan pedagogi yang bersifat 

alami. Kesan positif melalui interaksi antara pendidikan dengan alam sekitar yang 

diketengahkan oleh SRM  merupakan asas kepada pembentukan Pedagogi Mesra 

Rimba (PeRIMBA) (Wahab et al. 2013). Menurut Wahab et al. (2013), idea asal 

PTTA
PERP

UST
AKA
AN 
TUN
KU T

UN 
AMI
NAH



3 
 

 

PeRIMBA bermula dari kajian mereka mengenai Forest School (FS) di Eropah. 

Dapatan kajian mereka mendapati bahawa pelaksanaan aktiviti lasak dan mencabar 

dipersekitaran sejadi memberi faedah kepada perkembangan murid OA. Salah satu 

daripada garispanduan ialah pelaksanakan pedagogi yang mengambil kira keperluan 

dan budaya masyarakat Orang Asli (OA). Pelaksanaan pedagogi yang 

digabungjalinkan mengikut keperluan khusus murid OA ini tampak lebih sesuai dan 

menyeronokkan kerana ia menjadikan guru lebih kreatif dalam pelaksanaan PdP yang 

menerapkan elemen mesra rimba dengan konsep bilik darjah yang fleksibel (Flexible 

Classroom).  

Menurut Wahab (2015), guru di SK Asli memerlukan perubahan terhadap 

pendekatan PdP yang lebih segar, praktikal dan terkini untuk menarik minat dan 

kecenderungan murid Orang Asli (OA) mengikuti kelas secara formal. Selain itu, 

Wahab et al. (2013) turut menyatakan melalui PeRIMBA, guru akan lebih kreatif 

dalam pelaksanaan PdP seperti menyediakan pelbagai bentuk aktiviti yang menarik di 

persekitaran alam semulajadi seperti hutan, pokok dan sungai yang sesuai mengikut 

keperluan dan budaya masyarakat OA. Guru di SK Asli memainkan peranan sebagai 

pemudahcara dalam pelaksanaan PeRIMBA dengan mewujudkan persekitaran 

pembelajaran yang kondusif dan selamat bagi memastikan PdP berkesan dapat 

dijalankan. PdP berkesan seterusnya dapat memperkembangkan potensi murid OA 

secara menyeluruh dan pencapaian pada tahap optimum dan berterusan (KPM, 2017). 

Maka, peningkatan pencapaian murid OA ini dapat merapatkan jurang pendidikan 

murid di bandar dan di luar bandar. Oleh itu, adalah menjadi tugas dan tanggungjawab 

guru untuk memastikan keselamatan murid menjadi keutaman dalam pelaksanaan 

PeRIMBA. Ia menyokong kenyataan Connolly dan Haughton (2015) dan Bester 

(2016)  yang menyatakan guru perlu bertanggungjawab menjaga keselamatan murid 

dengan menilai risiko-risiko yang wujud sama ada tinggi atau rendah, memastikan 

perilaku selamat dan keadaan kerja yang selamat bagi menjamin persekitaran yang 

selamat dan kondusif serta peserta lebih yakin menjalankan PeRIMBA dengan lebih 

efisien dan menghasilkan output yang optimum. 

KPM sentiasa memastikan keselamatan murid. Arahan telah diberikan melalui 

Surat Pekeliling Ikhtisas (SPI) bagi memberi peringatan kepada semua pentadbir 

sekolah agar mewujudkan program kesedaran keselamatan di sekolah. Antara program 

yang dianjurkan oleh KPM adalah Program Sekolah Selamat. Tujuan program Sekolah 

Selamat dianjurkan adalah untuk memberi kesedaran kepada semua warga sekolah 

tentang kepentingan menjaga keselamatan dan berasa selamat untuk menjalankan 

aktiviti kokurikulum, kurikulum dan pdp tanpa sebarang gangguan dari mana-mana 

pihak. Selain dari itu, KPM turut mendapat saranan dari pihak National Institute of 

Occupational Safety and Health (NIOSH) agar setiap sekolah mewujudkan 

Jawatankuasa Keselamatan Dan Kesihatan Sekolah (JKKS) bagi membincangkan isu-

isu berkaitan keselamatan murid di sekolah. Berdasarkan SPI dan program yang telah 

dijalankan adalah menjadi tugas dan tanggungjawab guru untuk memastikan 

keselamatan murid di sekolah. Oleh kerana itu, untuk melaksanakan PeRIMBA guru 

perlu mempunyai pengetahuan dan kemahiran dari aspek amalan pengurusan risiko. 

Ia seiring dengan Ainah et al. (2015) dalam kajian menyatakan amalan pengurusan 

risiko merupakan langkah terbaik dalam menguruskan kelemahan sambil 

memaksimumkan kepada sifar risiko dalam melaksanakan setiap aktiviti.  

Pembudayaan amalan pengurusan risiko sedang berkembang di Malaysia 

apabila ianya mula diperkenalkan dalam Sistem Pengurusan Kualiti (Quality 

management systems) berasaskan ISO 9001. Pengurusan risiko kini menjadi tumpuan 

dan perhatian oleh kebanyakkan organisasi samada sektor swasta mahupun awam bagi 

memenuhi keperluan baharu yang mula diperkenalkan dalam MS ISO 9001: 2015 

menggantikan versi terdahulu iaitu MS ISO 9001:2008. KPM selaku peneraju sistem 

pendidikan di Malaysia sentiasa proaktif meningkatkan mutu perkhidmatan melalui 

sistem pengurusan kualiti yang berkesan selaras dengan keperluan MS ISO 9001:2015 

untuk  memberikan perkhidmatan terbaik kepada pelanggan. Ia menyokong Rashid et 

al. (2020) dalam kajiannya setiap agensi sektor awam termasuklah sektor pendidikan 

perlu mempunyai pelan pengurusan risiko masing-masing sebagai panduan bagi 

mengelak atau meminimakan potensi risiko kepada semua perkhidmatan yang 

diberikan kepada pelanggan. Justeru itu, amalan pengurusan risiko sebenarnya bukan 

dilihat sebagai syarat pelengkap sesebuah organisasi sahaja tetapi perlu diangkat 

sebagai elemen yang harus diberi perhatian oleh pengurus kerana ianya merupakan 

asas kepada kejayaan sesebuah organisasi yang ingin terus memberi perkhidmatan dan 

produk terbaik (Robson, 2009).  

Kesimpulannya, amalan pengurusan risiko merupakan pendekatan pengurusan 

risiko meliputi isu undang-undang, aktiviti yang dijalankan, reka bentuk program yang 

diadakan, pengaruh cuaca dan analisis kejadian (Dallat et al. 2015). Oleh itu bagi 

menjamin persekitaran pembelajaran yang selamat dan kondusif semasa menjalankan 

PeRIMBA maka KPM perlu mengupaya peranan guru sebagai pemudah cara untuk 

menghasilkan output yang optimum bagi merapatkan jurang pendidikan murid di 

bandar dan di luar bandar yang akan dinyatakan secara jelas dalam sub topik 

seterusnya.  

 

 

1.3 Penyataan masalah 

 

 

Kementerian Pelajaran Malaysia (KPM) memberikan reaksi yang positif 

tentang pelaksanaan PeRIMBA di SK Asli. Walau bagaimanapun, dalam 

mengendalikan PeRIMBA, aspek keselamatan murid merupakan isu utama yang 

dihadapi oleh kebanyakan guru dan murid di SK Asli. Antara insiden yang sering 

berlaku adalah kemalangan semasa menjalankan aktiviti di persekitaran luar bilik 

darjah. Sehubungan dengan itu, wujud keperluan amalan pengurusan risiko sebagai 

panduan kepada guru bagi mengupaya peranan mereka sebagai pemudahcara bagi 

meningkatkan keberkesanan proses penyampaian pendidikan melalui PdP berkesan 

untuk mengoptimumkan pencapaian dan perkembangan murid di SK Asli.  

KPM selaku peneraju sistem pendidikan di Malaysia sentiasa memastikan 

aspek keselamatan murid di sekolah diurus dengan baik. Ini dibuktikan melalui 

beberapa pekeliling ikhtisas KPM mengenai keselamatan murid di sekolah (Lampiran 

A). Walaupun KPM mempunyai beberapa program dalam usaha meningkatkan tahap 

keselamatan seperti Program Sekolah Selamat namun beberapa kes kemalangan yang 

berlaku di sekolah seperti runtuhan struktur bangunan, kipas siling, tiang gol, dan 

letupan berpunca daripada bahan kimia menyebabkan ancaman keselamatan berlaku. 

KPM sentiasa memandang serius akan beberapa insiden kemalangan membabitkan 

murid. Menurut Marinah dan Norhazwani (2017), berdasarkan kompilasi laporan 

kemalangan dari News Straits Times, Berita Harian, Harian Metro dan Utusan 

Malaysia (2007 - 2017), kebanyakan kes kematian didapati berlaku semasa murid 

berada di  luar bilik darjah (Lampiran B). Majoriti kes kematian murid di sekolah 

adalah disebabkan oleh serangan haiwan liar, keruntuhan struktur binaan, tertimpa 

objek, jatuh, bencana alam dan faktor tingkahlaku murid seperti bermain, kecuaian, 

gangguan emosi dan perbuatan delinkuen. Sebanyak 22 kes kematian direkodkan yang 

melibatkan murid sekolah ketika menjalani aktiviti di luar bilik darjah. Dalam tempoh 

2018 hingga Februari 2019 terdapat satu kes maut melibat murid tertusuk benda tajam 

di Gemas, Negeri Sembilan dan 3 kes lemas telah dilaporkan melibatkan murid di 

Sungai Rajang, Sarawak. Statistik dan insiden ini telah mencetuskan kebimbangan 

guru terhadap keselamatan murid hingga menjejaskan pelaksanaan PdP yang 

melibatkan aktiviti pembelajaran di luar bilik darjah. Selain itu terdapat juga laporan 

akhbar melibatkan kes gangguan haiwan liar yang berkeliaran di sekitar SK Asli 

hingga menceroboh kawasan sekolah (Sinar Harian, 7 Ogos 2022). Walaupun secara 

relatifnya bilangan kes kemalangan ini adalah rendah jika dibandingkan dengan kes 

kemalangan di luar negara namun ia masih perlu diberi perhatian kerana melibatkan 

kehilangan nyawa. Berlakunya insiden-insiden kemalangan ini menggambarkan 

bahawa guru telah cuai dan mengabaikan aspek keselamatan murid yang sepatutnya 

sentiasa diberi perhatian dan keutamaan.  

Penelitian terhadap PPPM 2013-2025, Gelombang 2 (2016-2020) di bawah 

Inisiatif #57: Transformasi Pendidikan Orang Asli dan Peribumi yang menggalakkan 

penerapan elemen mesra rimba dengan konsep bilik darjah yang fleksibel (Flexible 

Classroom) seperti yang dianjurkan oleh PeRIMBA dapat meningkatkan kompetensi 

murid di SK Asli (Wahab et al., 2013). Namun pelaksanaan PeRIMBA di persekitaran 

luar bilik darjah mendedahkan murid kepada pelbagai bentuk risiko hingga 

menimbulkan kebimbangan dalam kalangan guru di SK Asli terhadap aspek 

keselamatan murid di sekolah. Guru di SK Asli masih bersikap kurang terbuka dan 

kurang bersedia untuk melaksanakan PeRIMBA di SK Asli yang majoritinya terletak 

jauh di kawasan pedalaman. Kecenderungan masyarakat Orang Asli tinggal di 

kawasan pendalaman menyebabkan kebanyakan SK Asli dibina dikawasan pedalaman 

(KPM, 2019). Kedudukan SK Asli yang jauh di pedalaman dengan bentuk muka bumi 

berbeza menyebabkan kemudahan perubatan, pengangkutan, jaringan jalanraya, 

pembangunan serta penyelenggaraan peralatan dan kemudahan ICT dan pembangunan 

fizikal sekolah agak terhad dan sukar untuk diakses (Awang et.al., 2022; Marzuki, 

Mapjabil & Zainol, 2017).  Ini telah menjadikan kedudukan geografi yang jauh di 

pedalaman dengan persekitaran luar bilik darjah yang berisiko menyebabkan Guru di 

SK Asli masih bersikap kurang terbuka dan kurang bersedia untuk melaksanakan 

PeRIMBA.  

Menurut Ismail et al. (2016) terdapat keperluan mendesak untuk menyelidik 

lebih banyak kajian empirikal di sekolah-sekolah kawasan pedalaman untuk 

memahami perbezaan budaya tentang jenis pengurusan keselamatan dan amalan 

pengurusan keselamatan. Ini bertepatan dengan laporan PPPM 2013-2025 mengenai 

kegusaran pemimpin sekolah dan guru mengenai program latihan sedia ada tidak 

menyediakan mereka secukupnya kemahiran untuk berdepan dengan keadaan 

komuniti yang kompleks sehingga golongan ini menghadapi kesukaran membantu 

murid Orang Asli dalam pelbagai aspek. Nazri dan Shah (2018), menyatakan guru-

guru tidak menerima pendedahan berkaitan dengan latihan keselamatan pekerjaan 

secara formal, namun mereka memperoleh input keselamatan ini melalui pengalaman 

atau amalan pengurusan keselamatan secara tidak langsung.  Justeru itu, menjadi suatu 

keperluan untuk melaksanakan penyelidikan secara terperinci berkaitan amalan 

pengurusan risiko bagi pelaksanaan aktiviti pedagogi mesra rimba (PeRIMBA) bagi 

mengupaya guru melaksanakan PdP dengan lebih berkesan di SK Asli.  

Di Eropah pelaksanaan aktiviti berisiko turut menimbulkan kebimbangan 

beberapa pihak. Walaubagaimanapun kajian telah membuktikan bahawa jika risiko ini 

diurus dengan baik, ia akan memberi manfaat kepada perkembangan kanak-kanak. Ini 

berdasarkan Connolly dan Haughton (2017) dalam kajiannya menyatakan pelaksanaan 

aktiviti yang dianggap berisiko memberi peluang kepada kanak-kanak menimba 

pengetahuan dan pengalaman. Dapatan ini menyokong Waite dan Goodenough (2018) 

yang menyatakan guru lebih yakin melaksanakan aktiviti lasak dan praktikal (hands-

on) di persekitaran hutan kerana mereka merasa terjamin dengan konsep amalan 

pengurusan risiko yang diterapkan dalam Forest School. 

Dalam sekolah di Malaysia, masih belum terdapat model amalan pengurusan 

risiko PeRIMBA yang standard yang boleh digunapakai oleh guru bagi mewujudkan 

sifar risiko terutamanya dalam pelaksanaan PeRIMBA di SK Asli. Kebanyakkan 

kajian-kajian lepas yang telah dijalankan memberi fokus terhadap perkembangan 

kanak-kanak semata-mata dan tinjauan juga mendapati tiada data dan model yang 

dihasilkan secara statistik merangkumi proses keseluruhan amalan pengurusan risiko 

dan kesannya terhadap peranan pembelajaran dan pemudahcaraan (PdPc) guru. 

Penelitian terhadap kajian-kajian lepas mengenai model amalan pengurusan risiko di 

institusi pendidikan di Malaysia telah dijalankan oleh Mustaffa (2015), Esa dan 

Mustaffa (2016), Zakaria et al., (2016) dan Aindah (2018) yang mana kajian-kajian ini 

hanya memfokuskan terhadap aktiviti sukan dan permainan di pusat pengajian tinggi 

seperti Institut Pendidikan Tinggi (IPT) dan Institut Pendidikan Guru (IPG). Namun 

masih tiada lagi kajian amalan pengurusan risiko bagi pelaksanaan PeRIMBA di SK 

Asli. Jika isu ini berterusan dan tidak diurus dengan baik, ia akan membawa kerugian 

kepada murid kerana tujuan aktiviti pembelajaran ini adalah untuk menyokong 

perkembangan kognitif, psikomotor dan afektif murid (Brussoni et al., 2015; Harris, 

2017; Coates & Pimlott-Wilson, 2019b). 

Kesimpulannya, bagi menyokong perkembangan kognitif, psikomotor dan 

afektif murid Orang Asli melalui aktiviti pembelajaran di luar bilik darjah 

menggunakan pendekatan pedagogi berorientasikan pedagogi mesra rimba 

(PeRIMBA), maka satu model APR PeRIMBA yang diintegrasi dengan Standard 

Kualiti Pendidikan Malaysia Gelombang 2 (SKPMg2) Standard 4: Pembelajaran dan 

Pemudahcaraan (PdPc) perlu dibangunkan bagi mengupaya peranan PdPc guru di SK 

Asli dalam mewujudkan persekitaran pembelajaran yang kondusif dan selamat. 

 

 

1.4 Objektif kajian  

 

 

Beberapa objektif kajian telah dibangunkan untuk mencapai matlamat kajian ini maka 

 

i)  Meneroka konstruk amalan pengurusan risiko (APR) bagi pelaksanaan pedagogi 

mesra rimba (PeRIMBA) di SK Asli. 

ii) Menentukan kesesuaian konstruk APR PeRIMBA di SK Asli 

iii) Menganalisis kesesuaian konstruk Peranan Pembelajaran dan Pemudahcaraan 

(PdPc) Guru bagi pelaksanaan PeRIMBA di SK Asli 

iv) Membangunkan model persamaan struktur diantara APR PeRIMBA dengan 

peranan PdPc guru bagi pelaksanaan PeRIMBA di SK Asli 

1.5 Persoalan kajian 

 

 

Berdasarkan objektif kajian, maka beberapa persoalan kajian telah dibina iaitu: 

 

i)   Apakah konstruk amalan pengurusan risiko (APR) bagi pelaksanaan pedagogi 

mesra rimba (PeRIMBA) di SK Asli? 

ii)  Sejauh manakah kesesuaian konstruk APR PeRIMBA di SK Asli? 

iii) Adakah konstruk peranan pembelajaran dan pemudahcaraan (PdPc) guru sesuai 

bagi pelaksanaan PeRIMBA di SK? 

iv) Bagaimanakah model persamaan struktur APR PeRIMBA dapat dihasilkan? 

 

 

1.6 Hipotesis kajian  

 

 

Merujuk kepada kajian-kajian terdahulu pengkaji mendapati bahawa telah wujud 

model amalan pengurusan risiko yang telah dibangunkan, namun ia hanya memberi 

fokus kepada amalan pengurusan risiko dalam tertentu sahaja seperti ekonomi, sukan, 

kemudahan sukan, pengurusan acara, perubatan dan perindustrian sahaja. Akan tetapi 

dalam kajian ini, pengkaji menjangkakan terdapat perkaitan atau pengaruh antara 

amalan pengurusan risiko dengan peranan PdPc guru bagi mengupaya peranan mereka 

sebagai pemudahcara dalam pelaksanaan PdP di sekolah khususnya bagi pelaksanaan 

PeRIMBA di SK Asli. Justeru itu hipotesis kajian ini dibangunkan seperti berikut.  

 

Ha1: Terdapat pengaruh yang signifikan antara konstruk APR PeRIMBA dengan 

konstruk Peranan PdPc Guru di SK Asli. 

